Bizigiro
Bide egokienaren atzetik

Berriki kaleratu duen txostenean, OCDEk munduko eskolak ohartarazi nahi izan ditu.
Teknologia berriek, berez, ez dakarte onurarik ikasketa prozesuan, eta gehiegizko
erabilerak eragin negatiboa izan dezake. Teknologiekin batera metodologia berria lantzea
beharrezkoa da.

eknologia berriak beharrezkoak dira hezkuntzan. Adituek argi
dute. «Inork ez du zalantzan jartzen ea lantokietan
ordenagailuak erabiliko diren; orduan, eskoletan ere erabili
beharko ditugu, ondo erabilita, noski», esan du Josune Gereka
Ikastolen Elkarteko IKTetarako arduradunak. Azken esaldi horretan
dago koxka. Teknologia berriak nola eta zertarako erabili behar diren
zehaztea ezinbestekoa da ikasleen heziketa hobetzeko. Hau da,

teknologia berriak helburu beharrean, bidea izatea.

Hein handi batean, horri buruz ari da OCDE Ekonomia Lankidetza eta
Garapenerako Erakundearen Students, Computers and Learning:
Making the Connection txostena (Ikasleak, ordenagailuak eta ikasketa:
elkar konektatzen). Ondorio nagusi bi atera dituzte: batetik, ikasgeletan
ordenagailuak erabiliz, berez, ikasleek ez dutela erdiesten ez gaitasun
gehiago eta ez emaitza hoberik. Bestetik, gehiegizko erabilerak ikasleen
errendimendua okertzen duela.

Ikerketa hori egiteko 2012an 31 herrialdetan 15 urtetik beherako ikasleei
egindako azterketak erabili zituzten. Bi alor ebaluatu zituzten: irakurketa
teknologikoa eta problemak sarean ebaztea. Hau da, nabigatzen eta
Interneteko iturriak bilatzen jakitea, eta datu taulak eta grafikoak egiten
jakitea, hurrenez hurren.

Hauek dira emaitzarik onenak lortu dituztenak: Singapur, Hego Korea,
Hong Kong eta Japonia. Herrialde horiek dira eskolan Internet
erabiltzen ez duten ikasle kopuru handiena dutenak.

Dena den, adituek ez dute uste Internet denik arazoa. Egotekotan,
arazoa metodologian egonen litzateke. «Erabilera kopuruak besterik
gabe ez du daturik egiten, baizik eta zertan erabiltzen duten. Ikusi
beharko litzateke herrialde horietan zergatik eman dituzten balio horiek,
zer motatako jarduerak edo metodologia erabiltzen duten —agian, hobea
besteetan baino—», azaldu du Gerekak.

Carlos Castafo ere mintzatu da teknologiak hezkuntza sisteman
sartzeari buruz. EHUko Didaktika eta Eskola Antolaketarako
departamentuan inguru digitaletako zuzendaria da. «Beste pieza batzuk
mugitu behar dira ordenagailuaren sarrerak ekar dezakeen onura
lortzeko». Haren aburuz, teknologia sartzearekin batera hainbat arlo
aldatu behar dira: lan egiteko era, irakaslearen rola, ikasleen
eginbeharra, konpetentzia digitalak...

Europa osoan zehazturik daude DigCom edo konpetentzia digitalak, eta
horiek dira Euskal Herriko irakaskuntza publikoan eta horiek hartzen
dituzte kontuan ikastoletan metodologiak prestatzerakoan. Bost DigCom
daude: informazioaren kudeaketa, komunikazioa eta kolaborazioa,
edukien sorkuntza, segurtasuna eta problemen ebazpena.

Kontua da txipa aldatu egin behar dela. «Teknologia ez da etorri lehen
teknologiarik gabe egiten genuena egiteko; ahalbidetu egiten du beste
gauza batzuk egitea eta lehen egiten genuena aberastea», esan du
EHUko irakasleak. Alde horretatik, teknologiak ongi uztartu behar dira
eskolan ematen diren alorrekin. «Gaitasunak lortu behar dira
teknologiekin lan eginez, horretan datza aldaketa».

http://www .berria.eus/paperekoa/1839/046/001/2015-09-26/bide_egokienaren_atzetik.htm

2/5



6/10/2015

Bide egokienaren atzetik | Berria.eus

Castanok proposamena egin du. Bi erabilera mota jarri ditu: batetik,
nabigatzen jakitea eta hainbat ezagutza teknologiko izatea, eta, bestetik,
tresna teknologikoak erabiltzea eguneroko problema akademiko eta ez-
akademikoak gainditzeko. «Euskal Herria ez dago gaizki, baina azken
horretan ematen du datozela problemak: zientziak, matematikak... zein
problema mota ebatzi eta nola landu. Hor, erronka handia da lan egiteko
bide gisa erabiltzea teknologia».

Haren aburuz, hori lortzeko test sistema alboratu beharko litzateke, eta
bestelako metodologia erabili: «Proiektuen bitartez gauzak garatu,
problemak askatu... teknologiarekin lan egiteko prozedura ezberdina da,
eta ez da erraza modu horretan landu eta gero test bati erantzutea».

Metodologia garatzen

Nafarroan ari dira metodologia hori lantzen. Gabriel Rubio da
Hezkuntza Teknologietako atalburua, eta onartu du OCDEK ateratako
datuak jakinak zirela lehenago ere. «Oinarrian dagoena da teknologiak
balio erantsia eskain dezakeen prozesu kognitiboak piztea». Nafarroan,
oraingoz, indar gehienak azpiegitura bermatzera bideratu dituzte, baina
Rubiok argi du hurrengo urratsa irakasle trebatuak izatea eta bide horri
jarraitzen dioten proiektuak sortzea dela. Hori, dagoeneko, egiten ari
dela azaldu du, nahiz eta horniketa lanak ez diren bukatu. Proiektu
horietako bat Codigo 21 da. Lehen eta bigarren hezkuntzako
curriculumean programazio trebetasunak sartu dituzte, eta horiek
lantzeko proiektua da. Teknologia «sormenerako» erabiltzen dute
ikasleek horrela.

Iaz hasi ziren horrekin, eta 9o zentrok parte hartu zuten. Orotara, 300
dira Nafarroan; beraz, lan horretan segitu behar dela nabarmendu du
Rubiok. «Azken helburua da irakasle eta ikasleen konpetentzia digitalak
bermatzea eta zentroaren heldutasun digitala lortzea».

Araban, Bizkaian eta Gipuzkoan IKT heldutasuneko mailak egiaztatzeko
ziurtagiriak eta zigiluak ezarri dira. Eredu horrek hiru maila ditu:
oinarrizkoa, IKTetan trebatu eta erabileran hasteko; tartekoa, ikasgelak
digitalizatzeko; eta aurreratua, ikastetxeak birtualizatzeko. Ikastetxe
bakoitzak aukera du nahi duen maila ezartzeko, eta, bi urterik behin,
haien burua ebalua dezakete, heldutasun maila zehazteko. Aspaldi hasi
ziren teknologia berriak irakaskuntza zentroetan sartzen Eskola 2.0
programaren barruan, baina gerora programa hori berrikusi egin zuten.

Ikastolen elkartean ere landu dute IKTen gaia, eta, Gerekak esan duenez,
ez dira azpiegitura egokiaz hornitu besterik gabe; helburua ere ongi
zehaztu dute. Horretarako, irteera profila zehazturik dute, ikasleak behar
dituen konnetentziak azaltzen dituena. digitalak barne. «Mailakatua

dugu 16 urteko gazte batek gaitasunetan noraino iritsi behar duen:
informazioa ongi bilatzen, gordetzen eta berreskuratzen, markagailu
sozialak erabiltzen, kritikoki baloratzen...». Baina ez dute
deskontestualizatzen. Hau da, tresnak alor bakoitzari egokitzen dizkiote.
«Beti alorretatik bideratuta eta modu pertinentean, dagokion egoerari
erantzuteko».

Lehen eta bigarren hezkuntzetan sakondu da batik bat IKTen afera,
baina Ikastolen Elkarteak egin izan ditu materialak haur hezkuntzarako
ere. 37 ikastolatan alorren bat digitalizaturik daukate, eta seitan —
probakoak— dena digitalizaturik dute.

Ilusioa pizturik

Kaleratu berri duen txostenean, irakasleak ere hizpide ditu OCDEK, eta
dio haiek prestatzea beharrezkoa dela ikasleen emaitzak hobetzeko. Bai
Gerekak eta bai Rubiok esan dute irakasleek ilusioa eta gogoa dutela
bide berri horiek aztertzeko. «Metodologia guztiz aldatzen da, irakaslea
aholkulari eta laguntzaile bihurtzen da, ez eduki igortzaile huts», dio
Gerekak. «Ikusten dutenean haien alorrari ekarpen oso ona egiten
dietela, oso ondo integratzen dituzte teknologiak». Adibidez,
matematika irakasleentzat ezezaguna zen geogebra aplikazioa, baina
erabilgarria da, eta ikasleek hobeki uler ditzakete kontzeptuak. Izan
daiteke, halaber, simulazioa fisika eta kimikan, edo Googlemaps gizarte
zientzietan.

Castafiok esan duenez, Euskal Herrian gauzak ongi egin dira, ez da
atzean gelditu. Dena den, egindakoa oraindik ez dela ebaluatu
gogorarazi du, eta hori egin beharko dela. Horren ondoren jakinen da
programa horiek bide egokia hartu dutenetz.

0 Iruzkin B ) ﬂ S

http://www .berria.eus/paperekoa/1839/046/001/2015-09-26/bide_egokienaren_atzetik.htm 4/5



6/10/2015 Bide egokienaren atzetik | Berria.eus

http://www .berria.eus/paperekoa/1839/046/001/2015-09-26/bide_egokienaren_atzetik.htm 5/5



